Yr Ysbryd Glân
Darlleniad: Actau 2: 17 – 18; 36 – 41

“17 'Mae Duw yn dweud: Yn y cyfnod olaf bydda i'n tywallt fy ysbryd ar y bobl i gyd. 
Bydd eich meibion a'ch merched yn proffwydo, bydd dynion ifanc yn cael gweledigaethau, a dynion hŷn yn cael breuddwydion. 18 Bryd hynny bydda i'n tywallt fy Ysbryd ar fy ngweision i gyd, yn ddynion a merched, a byddan nhw’n proffwydo.”

36 "Felly dw i am i Israel gyfan ddeall hyn: Mae Duw wedi gwneud yr Iesu wnaethoch chi ei groeshoelio yn Arglwydd, a Meseia." 37 Roedd pobl wedi eu hysgwyd i'r byw gan beth ddwedodd Pedr, a dyma nhw'n gofyn iddo ac i’r apostolion eraill, "Frodyr, beth ddylen ni wneud?" 38 Dyma Pedr yn ateb, "Rhaid i chi droi cefn ar eich pechod, a chael eich bedyddio fel arwydd eich bod yn perthyn i Iesu y Meseia a bod Duw yn maddau eich pechodau chi. Wedyn byddwch chi'n derbyn yr Ysbryd Glân yn rhodd gan Dduw. 39 Mae Duw wedi addo hyn i chi ac i'ch disgynyddion, ac i bobl sy'n byw yn bell i ffwrdd – pawb fydd yr Arglwydd ein Duw yn eu galw ato’i hun." 40 Aeth Pedr yn ei flaen i ddweud llawer iawn mwy wrthyn nhw. Roedd yn eu rhybuddio nhw ac yn apelio’n daer, "Achubwch eich hunain o afael y gymdeithas droëdig yma!" 41 Dyma’r rhai wnaeth gredu beth oedd Pedr yn ei ddweud yn cael eu bedyddio – tua tair mil ohonyn nhw y diwrnod hwnnw!”
Cwestiynau i ysgogi trafodaeth, a chanllawiau ateb. 
1. Ydy’r Ysbryd Glân ar gael i bawb neu ddim ond i rai bobl?
I bawb sy’n credu yn yr Arglwydd Iesu Grist.

2. A fydd Duw yn rhoi’r Ysbryd yn hael?
Bydd. Bydd e’n tywallt yr Ysbryd ar ei bobl.

3. Pa effaith fydd yr Ysbryd yn ei gael ar bobl?
Bydd rhai yn proffwydo, rhai yn cael gweledigaethau a rhai yn cael breuddwydion (breuddwydion arbennig gan Dduw, nid rhai cyffredin mae pobl yn gael wrth gysgu yn y nos). Yn amlwg bydd yr Ysbryd yn gweithio’n gryf ac amlwg ym mywydau pobl.

4. Beth mae’n rhaid i ni ei ddeall yn ôl adnod 36?
Fod Iesu, gafodd ei groeshoelio, yn Arglwydd ac yn Feseia. Ef oedd Mab Duw, yn rhannu natur Duw, ac roedd yn abl i achub pobl y byd i gyd o’u pechodau a gwneud pethau’n iawn rhyngddyn nhw a Duw.

5. Pa effaith mae geiriau Pedr yn ei gael ar y rhai sy’n gwrando?
‘Roedd pobl wedi eu hysgwyd i'r byw,’ gan ei eiriau, ac roedden nhw’n holi Pedr er mwyn cael gwybod sut ddylen nhw ymateb i’w neges.
6. Beth mae’n rhaid i ni wneud os dyn ni dymuno derbyn yn Ysbryd Glân?
‘Rhaid i chi droi cefn ar eich pechod, a chael eich bedyddio fel arwydd eich bod yn perthyn i Iesu y Meseia a bod Duw yn maddau eich pechodau chi. Wedyn byddwch chi'n derbyn yr Ysbryd Glân yn rhodd gan Dduw.’

Mae’n rhaid i bob un sydd eisiau’r Ysbryd Glan yn eu bywydau droi i ffwrdd oddi wrth eu hen ffyrdd drwg a throi at Iesu Grist. Perthyn i Iesu Grist sy’n bwysig, a derbyn maddeuant drwy ei aberth ar y groes. Arwydd o’r bywyd newydd yma ydy bedydd. Wedi cyflawni’r camau yma mae’r Ysbryd Glân yn gallu gweithio’n gryf ym mywyd person. 
7. Beth mae “troi cefn ar bechod” yn ei olygu?
Mae Cristnogion yn pechu bob dydd. Bob dydd mae nhw’n gwneud pethau sy’n eu siomi nhw eu hunain heb sôn am siomi Duw, a phob dydd mae nhw’n gorfod gweddïo am faddeuant. Ydy hyn yn golygu nad ydyn nhw’n Gristnogion mewn gwirionedd? Ydy troi cefn ar bechod yn golygu na fydd Cristnogion go iawn byth yn pechu eto?

Y gwir ydy fod angen Iesu arnon ni am nad ydyn ni’n berffaith. Dyn ni ddim yn gallu byw bywyd perffaith.  Dyn ni’n aml yn meddwl yn ddrwg am bobl eraill, ac yn ymddwyn yn hunanol. Ond, mae’r dyhead ynon ni i wneud beth mae Duw eisiau.  Mae gogwydd ein calon tuag at Dduw. Am ein bod ni’n caru’r Arglwydd Iesu dyn ni eisiau ei blesio, ac mae’r Beibl yn dweud wrthyn ni i fyw bywydau glân a phur am ei fod Ef yn lân a phur. Plesio Duw ydy awydd a bwriad pob Cristion. Wrth geisio plesio Duw dyn ni’n troi cefn ar bechod – a bellach dydyn ni ddim yn rhoi ein hunain, ein chwantau a beth dyn ni eisiau, yn gyntaf. 

